
پێویستە كەرتی 
تایبەت كار لەسەر 
ئەم یارییە بكات، 
لە ئەوروپاش ئەمە 
تاقیكراوەتەوە و 
سەركەوتووش بووە

تاریق شێخ فاروق 
پاڵەوانی كیك بۆكسینگی جیهانی:

تاریــق شــێخ فــاروق یەكێك لــە یاریزانــە بەتواناكانی یــاری كیك 
بۆكســینگ لــە ســەر ئاســتی كوردســتان و ئەوروپــا و لــە چەندین 
پاڵەوانێتیی لەســەر ئاســتی كوردستان و عێراق و پاڵەوانی جیهانی 
بەشــداری كردووە. ناوبراو لە دایكبووی ساڵی 1982ی پارێزگای 
هەڵەبجەیە و پێشــووتریش بۆ هەریەك لە یانەكانی پەیام و ئاشــتی 
و نەورۆز یاری كردووە و لە ســاڵی 2013 پشــتێنەی رەشــی پێنج 
دانەیەی جیهانی بەدەســتهێناوە و پێشــمەرگەی خۆبەخشــیش بووە 
بــۆ ماوەیەكــی زۆر لــە شــەڕەكانی دژ بە تیرۆریســتانی داعش لە 
میحوەری خازر، ئێمەش لە نزیكەوە چەند پرســیارێكمان ئاراســتەی 
كــرد، ئەویش بەمجــۆرە وەڵامی پرســیارەكانی گۆڤاری گوڵان-ی 

دایەوە. 

دیمانە : كارزان كانەبی

* لــە ئێســتادا ئاســتی یــاری كیــك بۆگســینگ لــە 
كوردستاندا چۆن دەبینی؟

- ئاســتی یارییەكــە خراپ نییە، بــەڵام ئەگەر هەوڵی 
جــددی لەگەڵ یاریزانان بدرێت، ئاســتی ئەم یارییە زۆر 

لە ئێستا باشتر دەبێت.
* گرفتی ئەم یارییە زیاتر لە چیدایە؟

-گرفتــی ئــەم یارییــە وەكو ســەرجەم یارییــە تاكەكانی 
دیكە، ئەوەیە كە پشتگوێ خراوە، خول و پاڵەوانێتی كەم 
دەكرێتــەوە، خولی بەهێزكردن كەمــە، ئەمانەش هەمووی 
گرفتــن بــۆ یارییەكــە بۆ ئەوەی نەتوانرێ لە كوردســتان 

پێش بكەوێت.
* پێتوایە بۆ بەرەوپێشــبردنی ئاســتی ئەم یارییە دەبێت 

چی بكرێـت؟
-باوەڕم وایە كە پێویستە رێكخراوەكان و دەزگاكانی ئەم 
یارییە سەربەخۆ بكرێن و دەبێت ئەو یەكێتییە وەرزشییانە 
هیچــی حزبــی نەبێــت و كەرتــی تایبــەت كاری لەســەر 
بكات، بەوەش دەتواندرێت ئاســتی لە چاو ئاســتی ئێستا 
بگۆڕدرێــت، ئــەم تاقیكردنەوەیــەش لــە ئەوروپــا كــراوە و 

سەركەوتووش بووە.
* بۆچی لە هیچ یانەیەك یاری ناكەی؟

-باوەڕم وایە یانەكان زۆربەیان سەربارن و هەر نەبوونیان 

باشــترە، واتە تەنیا شــتێكی وەهمین. چەندین ســاڵە ئەم 
یانەیانــە هەریــەك لــە ژێــر ئــاڵای حزبێك پــارە دەخۆن و 
كەسیشیان لە ئاست یانەیەكی پلە 3ی وڵاتە عەربییەكان 
نین. ئەی بۆ ســەیری ســەرۆك یانەكان ناكەن، هی وایان 
هەیــە 100 لێدانــی ســزا لێبــدات، گۆلێك نــاكات، هی واش 
هەیە ناتوانێت تیروپشكێك بۆ 13 یانە رابكێشێ، بۆیە بڕیارم 

داوە بۆ هیچ یانەیەك یاری نەكەم.
* لــە خولەكانــی ئەوروپــا زۆر جــار بەشــداربووی، دەڵێــن 
هەمووی لەسەر گیرفانی خۆت بووە، ئەوە تا چەند راستە؟
- زۆر زۆر راستە و لەسەر گیرفانی خۆم بەشداری دەكەم 
و زۆریش بێمنەتم. ئەو دەستكەوتانەی ئێمەش هێناوەمانە لە 
ئێستاوە بڕۆین لە ماڵەوە بخەوین، خەڵكی دیكە بە دە ساڵی 
دیكــە بــە خەویــش نایبینێــت، ئــەوەی فڵان و فیســار پارەی 
دەدەنێ، دوای ئەوەی كە پارەكەی بڕا، وەك بەفر دەتوێتەوە، 
بۆیــە باشــترە بێمنەتانــە وەرزشــی خۆمــان بكەیــن و بــە رۆح 

وەرزشكار بین.
* وەكو یاریزانان كە ئێوە بەشدارن لە زۆربەی پاڵەوانیتیەكان، 

كێشە و گرفتی سەرەكیتان زیاتر چییە؟
- هیچ جۆرە كێشەیەكمان نییە و زۆر باشین و بێ كێشەین، 
هــەم یــاری خۆمــان دەكەیــن و هەمیش ســەفەرێكی ئەوروپا 
دەكەین، خراپ نییە بەدەم گاڵتە و پێكەنینەوە چەند رۆژێك 
دەبەینە سەر و لە پاڵەوانێتییەكان بە دەستی پڕ دەگەڕێینەوە.
*بەرنامەتان چییە و كێ و چ لایەنێك هاوكاریتان دەكات؟
-بەرنامــەی باشــمان هەیــە، بــەڵام دوای چالاكــی باســی 
دەكەین، كە  جێبەجێمان كرد، قسەی لەسەر دەكەین، كەسیش 

هاوكاری ئێمە نییە. 
*خەڵكــی هەڵەبجــەی، بۆچی لە شــارەكەی خۆت وەرزش 

ناكەی؟

-من پاڵەوانی جیهانم، ئەوەش دواخەونم بوو، ئێستاش تەنیا 
بــۆ ئــەم یارییەە بۆ دڵخۆشــی و خزمەتكردن دەكەم، خاڵێكی 
دیكــەش ئەوەیــە كە ئەگــەر ئێمە نەبین، هەنــدێ كەس دێنە 
پێشــەوە كــە لەوانەیە فڕیان بەم یارییــەوە نەبێت، بۆیە جارێ 
ئێمە لە گۆڕەپانەكەداین و دەستخۆشــی لە هەر كەســێكیش 
دەكەیــن كــە كاری بــاش و جوان بكات، من شــارەكەی خۆم 
خۆش دەوێت و هەر كاتێك پێویســتییان بە من بێت، ئامادەم 

خزمەتی شارەكەم بكەم.
*دوا هیوا و ئاواتت لەم یارییە چییە؟

- بەهیــوای ئــەوەم زیاتــر بتوانــم بەشــداری لــە پاڵەوانێتیە 
نێودەوڵەتییەكان بكەم و ئاستی شایستەتر پێشكەش بكەم.

پێگەیاندنــی  قوتابخانەیەكــی  نــەداوە  ئــەوەت  *بڕیــاری 
یاریزانان بكەیتەوە؟

-تاكــو ئێســتا ئــەم هەلەمــان بۆ نەڕەخســاوە، بــەڵام ئەگەر 
هاوكاریمــان بكرێــت، دەتوانین قوتابخانەی پێگەیاندن بۆ ئەم 
یارییە بكەینەوە و ئەنجامی باشیش بۆ دواڕۆژی كوردستان 

بەدەست بهێنین.
*پەیامت بۆ بەرپرسانی وەرزشی كوردستان چییە؟

- باوەڕ بكەن كەســیان ناناســم، تاوەكو شــتێكیان پێ بڵێم، 
بــەڵام بــاوەڕم وایــە هەنــدێ كــەس لــە حزبــەكان بــۆ ئەوەی 
جێگەیان بكرێتەوە، لە شــوێنێك دەیانخەنە ناو وەرزش، تەنیا 
بــۆ ئــەوەی لــە شــوێنێك كار بكەن، ئــەوەش خزمەتی وەرزش 

ناكات.
* لە كۆتاییدا چیت ماوە باسی بكەیت؟

-زۆر سوپاســی گۆڤــاری گــوڵان دەكەم كە ئــەوان هەردەم 
پێشــەنگ بــوون لە خزمەتكردنی وەرزشــكاران، هیواداریشــم 

زیاتر ئاستی ئەم یارییە لە كوردستان بەرەوپێش بچێت.

 هەڵبژاردەی ئینگلتەرە
- یاریزانی یانەی ئەرسناڵ شامبرلین تەمەن 22 ساڵ بەهۆی پێكان 

ناتوانێت بەشداری لەم پاڵەوانێتیە بكات.
- یاریزانــی یانــەی ئەرســناڵ دانی وێلباك دوای ئەو ئاســتە بەرزی، 
كــە لەگــەڵ یانەكــەی پێشكەشــی كــرد، بــەڵام لــە دوایــن یارییەكانــی 
یانەكەی تووشی پێكانی سەخت هات بووە هۆكاری دوورخستنەوەی لە 

بەشداریكردن لە یۆرۆی 2016.
دۆســتانەی  یــاری  لــە  بۆتلانــد  جــاك  هەڵبژاردەكــە  یاریزانــی   -
هەڵبژاردەكەی و هەڵبژاردەی ئەڵمانیا تووشــی پێكانس ســەخت 
هــات بــووە هــۆكاری دوورخســتنەوەی لــە یۆرۆی 

 .2016
 هەڵبژاردەی ئیتاڵیا

- یاریزانی یانەی پاریس ســان جێرمان ماركۆ 
ڤیراتــی تووشــی چەندیــن پێــكان هــات لــەم وەرزە و هەرەشــە 

دوورخستنەوەی لە جامی نەتەوەكانی ئەوروپای لێدەكرێت.
- یاریزانــی یانــەی یوڤنتــۆس كلاودیــۆ ماركیزیۆ تووشــی 
پێكانی ســەخت هات، كە بووە هۆكاری دوورخســتنەوەی لە 

پێكهاتەی هەڵبژاردەكەی.
- یاریزانی یانەی جنوی ئەلیســیۆ 
تشیرتشی تووشی پێكانی سەخت 
هــات، كە پالێوراوی ســەرەكی 
بــوو، لە پێكهاتــەی ئێتاڵیا 
لــە هێڵی بەرگــری یاری 

بكات.

 هەڵبژاردەی فەرەنسا
- یاریزانــی هەڵبــژاردەی فەرەنســا لــە هێڵــی ناوەراســت كــۆرت زوما 
تووشــی پێكانێكــی ســەخت هــات، كــە دەبێتــە زبرێكــی كوشــندە بــۆ 

هەڵبژاردەی فەرنسا لە یۆرۆی 2016.
- ئەمیریــك لاپــۆرت یاریزانێكــی لاوە، كــە هەڵبژاردەكــە پتشــی پــێ 
دەبەســت، بــەڵام لە یارییەكانی هەڵبــژاردەی وڵاتەكەی لە خوار تەمەن 
21 ساڵ تووشی پێكانێكی سەخت هات بەفەرمی لە یۆرۆ دوورخرایەوە.

 هەڵبژاردەی بەلژیكا
- لە دوا ساتەكانی خولی ئینگلیزی كاپتنی هەڵبژاردەی بەلژیكا و 
یانەی مانچســتەر سیتی ڤینســنت كۆمپانی تووشی پێكانێكی سەخت 

هات، كە بووە هۆكاری دوورخستنەوەی لە یۆرۆی 2016.
 هەڵبژاردەی ئەڵمانیا

- یاریزانــی یانــەی بروســیا دۆرتمۆنــد گانــدوگان لەگــەڵ تیپەكەی 
تووشی پێكانێكی كوشندە هات، كە هیوایەكی كەمی هەیە بتوانێت لە 
یۆرۆی 2016 لەگەڵ هەڵبژاردەكەی بەشــداری بكات، كە یەكێكە لە 

یاریزانە هەر بە تواناكانی هێڵی ناوەراست.
- یاریزانی یانەی مانچســتەر یۆنایتد شڤاینشــتایگر بەهۆی پێكانی 
لە ئەژنۆی رەنگە لە یۆرۆی 2016 بەشــداری نەكات، بەڵام تا ئێســتا 
بەفەرمــی بریاری كۆتایی لەســەر گەرانــەوەی بۆ هەڵبژاردەی ئەڵمانیا 

نەدراوە.
 هەڵبژاردەی پورتوگاڵ

- یاریزانی یانەی مۆناكۆ فابیۆ كوینتراو تووشی پێكان هات لەگەڵ 
یانەكەی، تا ئێستا دیار نەكراوە كە لەگەڵ هەڵبژاردەكەی بەشداری لە 

یۆرۆی 2016 دەكات یان دوور دەخرێتەوە.

ئەو ئەستێرانەی بە هۆی پێكانەوە
 لە یۆرۆی 2016 بەشداری ناكەن

وا بڕیــارە لــە فەرەنســا یارییەكانــی جامــی نەتەوەكانی ئەوروپــا-ی 2016 بە بەشــداریكردنی 24 هەڵبــژاردە ئەنجام بدرێت، 
هەڵبژاردە بەشداربووەكانیش چاویان لە بەدەستهێنانی دەستكەوتێكی گرینگە لەم پاڵەوانێتیە، بەڵام ئەو ئەنجام و یارییانە لە 
هەموو روویەكە هەڕەشەیان لێدەكرێت، چ لە رووی ئەنجامدانی كاری تیرۆریستی، چ لە رووی بەشدارینەكردنی ئەستێرەكان 
بەهۆی پێكان، یان بە هۆی هەر كێشەیەكی دیكە، بەڵام ئەوەی پشتڕاست كراوەتەوە، ئەوەیە كە ژمارەیەك ئەستێرە ئەگەری 

بەشدارینەكردنیان لەم پاڵەوانێتییە زۆرە و زۆربەی ئەو ئەستێرانەش لە هێڵی ناوەڕاست یاری دەكەن.

ئا: رێبین رەمزی

یانــەی هەولێــر لــە مێــژووی خۆیــدا چەندیــن یاریزانی بەتوانــای بۆ شــارەكەی پێگەیاندووە كە ئێســتا جێگای 
پەنجەیــان لــە وەرزشــی كوردســتاندا دیــارە. رامیار ئازاد یەكێكە لەو یاریزانانەی كە بــۆ ماوەیەكی زۆر خزمەتی 
وەرزشــی هەولێــری كــردووە و لــە هــەردوو خولــی كوردســتان و عێراق بە درێســی یانەی هەولێر یــاری كردووە، 
ئەمســاڵیش بە یەكجاری كوردســتانی جێهێشــت و رووی لە تاراوگە كرد، لە ئێستاشــدا رامیار بڕیاری ئەوەی 
داوە نەگەڕێتــەوە كوردســتان بــۆ یاریكردن. هەر لەو بارەیــەوە رامیار ئازاد بۆ گۆڤاری گوڵان گوتی: »من 
ماوەیەكــە بــە هــۆی بــای تایبەتــی و خێزانییــەوە رووم لە تاراوگە كــردووە بۆ ئەوەی بتوانــم لەوێ لەگەڵ 
خانەوادەكەم ژیان ببەمەســەر، لەلایەكی تریشــەوە ئەو گرفتە داراییەی كە رووی لە هەرێمی كوردســتان 
كردووە بە شــێوەیەكە كە نەمتوانی لە یاریكردن بەردەوام بم، بۆیە ئێســتا لە وڵاتی ئەڵمانیا ژیان بەســەر 
دەبــم، لــە هەوڵــی ئەوەشــم بتوانــم درێژە بە كاروانی وەرزشــیی خۆم بدەم بۆ ئــەوەی هەرچی بێت بتوانم 
ژیان و گوزەرانی خۆمی پێ بەڕێوە ببەم«، ســەبارەت بە یانەی وەرزشــیی هەولێریش گوتی: »من 
زۆر لــەم یانەیــە یاریــم كــردووە و یــادگاری خۆشــم لەگەڵ ئەو یانەیــە هەبووە، بــەڵام ئەوانیش وەكو 
هەمــوو یانەكانــی كوردســتان دووچاری گرفتی دارایی بوون، منیش بــڕە پارەیەكی زۆرم لەلایان 
مــاوە كــە تاكــو ئێســتا بۆ ماوەی ســێ ســاڵ دەبێت لەبــڕی یاریكردنم 
وەكــو گرێبەســت وەرمنەگرتــووە، ســەرەڕای ئــەوەش چەندیــن 
گرێبەســتی باشیشــم بۆ هاتبوو هەر لەبەر خۆشەویســتی 
بــەڵام  جێبهێڵــم،  تیپەكــە  ریــزی  نەمتوانــی  یانەكــە 
ئەوانیش نەیانتوانی تاكو ئێســتا پارەی گرێبەســتی 
مــن دابیــن بكەن، كە ئەوەش بــۆ من زەحمەت بوو 
لە كوردستان بەم شێوەیە بەردەوام بم، لە ئێستاشدا 
هیچ بیرم لەوە نەكردۆتەوە بگەڕێمەوە كوردستان، 
بۆیــە جارێك لێــرە چاوەڕوانم بزانم چی دەبێت، بە 
هــەر جۆرێــك بێـــت دەمەوێت لێرە دەســت بە ژیانی 
تازە بكەم و وەرزشی خۆم ئەنجام، بدەم جا لەگەڵ هەر 

یانەیەك بێت.«

رامیار ئازاد بڕیاری كۆتایی داوە

یانەی پێشمەرگەی سلێمانی كە ئەمساڵ سەركەوت بۆ یارییەكانی چوارگۆشەی زێڕینی خولی یانە پلە یەكەكانی 
كوردستان، دوای ئەوەی سەردار ساڵح-ـی راهێنەری یانەكە دەستی لە مەشقی یانەكە كێشایەوە، كارگێڕانی یانەكە 
پەنایــان بــردە بــەر ئەرســەلان جەلال-ـــی راهێنەری پێشــووی یانەی نەورۆز كــە هەموو كات بەوە ناســراوە كە یانەكان 
بباتە ئاســتی باشــتر. لە بارەی وەرگرتنی پۆســتی راهێنەرایەتی یانەی پێشــمەرگەی ســلێمانی ئەرســەلان جەلال بۆ 
گۆڤاری گوڵان گوتی: »لەســەر داوای كارگێڕانی یانەكە بە شــێوەی كاتی مەشــقی یانەی پێشــمەرگەم بۆ ســێ 
یاریی داهاتووی قۆناغی دووەمی خولی پلە یەكی یانەكانی كوردستانم وەرگرتووە، بۆ ئەوەی بتوانین ئاستی شایستە 
پێشكەش بكەین.« لە بارەی بەرنامەی تیپەكەش بۆ ئەم سێ یارییەی داهاتویان ئەرسەلان گوتی: »بە شێوەیەكی 

بەرنامەداڕێژراو كارمان بۆ ئەوە كردووە كە خۆمان ئامادە بكەین و بتوانین ئەنجامی شایستە بەدەست 
بهێنین، ئێستاش ئامادەكارییەكانم چڕكردۆتەوە و وەكو راهێنەری یانەكە كاری تەواویشم لەسەر 

كردووە بۆ ئەوەی ئەنجام بەدەست بهێنین.« لە بارەی مانەوەی لەگەڵ یانەی پێشمەرگەی 
ســلێمانی كــە یانــەی خــۆی بووە لــە رابردوو وەكو یاریزان و بــۆ ماوەیەكی زۆر یاری بۆ 

ئەم یانەیە كردووە، ئەرســەلان گوتی: »من تەنیا بۆ ئەم ســێ یارییە وەكو هاوكاری 
لەگەڵ یانە كۆنەكەی خۆم كاردەكەم، بۆ مانەوەشــم لە دوای تەواوبوونی ئەم ســێ 

یارییــە، هیــچ شــتێكم بــاس نەكــردوە لەگــەڵ كارگێڕانی یانەی پێشــمەرگەی 
سلێمانی، من ئێستا بیرم تەنیا لەسەر ئەوەیە چۆن بتوانین كارێكی وا بكەین 

یانەكــە ببەیــن بــۆ قۆناغــی خولی نایابــی یانەكانی كوردســتان، چونكە 
ئاستی چوار یانەكە زۆر بەهێزە، پێشمەرگەش تیپێكی باشە و تۆكمەیە 
و ئەوەی لەتوانامان بێت بۆ خزمەتكردنی یانەی پێشمەرگەی سلێمانی 

ئەنجامی دەدەین.«

دوای ئــەوەی وەرزی رابــردوو یانــەی ســۆلاڤ-ی كەركــووك بــۆ دوو یــاری 
عزەدیــن عەســكەر-ی بــە راهێنــەری یانەكــەی دیــاری كرد، بەڵام لە ئێســتادا 
یانــەی ســۆلاڤ داوای مانــەوە لەو راهێنــەرە دەكات بۆ ئەوەی لە وەرزی نوێی 
خولی یانە پلە یەكەكانی كوردســتان سەرپەرشــتی مەشــقی یانەكەی بكات بۆ 
ئەوەی بتوانێ تیپەكە بگەینێتەوە خولی یانە پلە نایابەكانی كوردستان، جگە لەم 

یانەیــەش چەنــد یانەیەكی دیكەش داوایان لەو راهێنەرە كردووە بۆ ئەوەی مەشــق 
بــە یاریزانانــی یانەكانیــان بــكات. هەر لەو بارەیەوە عزەدین عەســكەر بۆ گۆڤاری 

گوڵان گوتی: »من ئەمســاڵ بۆ دوو یاری مەشــقی یانەی ســۆلاڤ-م 
لەئەستۆ گرت، بەڵام نەمانتوانی تیپەكە لە خولی نایاب بهێڵینەوە، 

لەگــەڵ ئەوەشــدا یانــەی ســۆلاڤ داوای مانەوەیــان لــە مــن 
كــردووە بــۆ ئەوەی لــە وەرزی نوێی خولی یانە پلە یەكەكانی 
كوردســتان مەشــقی یانەكە لەئەستۆ بگرم، جگە لە یانەی 
سۆلاڤیش دوو یانەی دیكەی بەشدار لە خولی پلە یەكی 
كوردســتان داوایان كردووە مەشــقی یانەكانیان لە ئەستۆ 
بگرم، بەڵام تاكو ئێستا بڕیاری كۆتاییم نەداوە، جارێك 
بیردەكەمــەوە، هەركاتێــك گەیشــتمە قەناعەتێك، ئەوە 
یانەیــەك مۆردەكــەم، حەزیــش  گرێبەســت لەگــەڵ 
دەكــەم لە مــاوەی داهاتوو زیاتر خزمەتی وەرزشــی 

شارەكانی كوردستان بكەم.«

ئەرسەلان جەلال خۆی یەكلایی نەكردۆتەوە

چەندین یانە پێوەندی بە عزەدین 
عەسكەر-ـەوە دەكەن


